
Subject: Vegna umsagnar Skipulagsstofnunar um umsögn Mosfellsbæjar 

Góðan dag.

Vegna umsagnar Skipulagsstofnunar frá 17. nóvember um athugasemdir Mosfellsbæjar við frumvarp 
til breytinga á skipulagslögum vill undirritaður koma eftirfarandi á framfæri við umhverfis- og 
samgöngunefnd:

Ekki er gerð athugasemd við rök Skipulagsstofnunar fyrir því að ekki sé ástæða til að setja inn í lögin 
sem skilyrði fyrir veitingu framkvæmdaleyfis án deiliskipulags, að fyrir liggi samþykki landeiganda.

Það er hinsvegar miður að stofnunin tjáir sig ekki um það sem þó átti að vera aðalatriði í þeim 
breytingum á 13. og 44. gr., sem lagðar voru til í umsögn Mosfellsbæjar, þ.e. að tekið yrði út skilyrðið 
um „samræmi við landnotkun, byggðarmynstur og þéttleika byggðar" fyrir veitingu 
framkvæmdaleyfis án deiliskipulags. Þetta var lagt til með þeim rökum að þessi atriði væru í fæstum 
tilvikum viðmið (kriteriur) gagnvart framkvæmdaleyfisskyldum framkvæmdum og því væri réttara að 
einskorða skilyrðið við „samræmi við aðalskipulag." Áhugavert væri að fá álit Skipulagsstofnunar á 
þessu, en það kemur ekki fram í umsögn hennar.

Undirritaður verður að viðurkenna að hann áttar sig ekki á viðbótartillögu Skipulagsstofnunar um nýja 
málsgrein á eftir 5. mgr. 13. gr. í stað núvarandi síðasta málsliðar 5. mgr. Í núverandi 5. mgr. er verið 
að fjalla um þann möguleika að veita framkvæmdaleyfi án deiliskipulags, en þá sé samræmi við 
aðalskipulag frumskilyrði og almenna reglan að viðhafa grenndarkynningu. Þó megi sleppa 
grenndarkynningunni ef gerð sé ítarleg grein fyrir framkvæmdinni í aðalskipulaginu. Verður ekki betur 
séð en að þetta sé rökrétt og skynsamleg framsetning.

Undirritaður sér ekki nauðsyn þess að búa til nýja málsgrein til þess að endurtaka að veita megi 
framkvæmdaleyfi án deiliskipulags, en nú með því skilyrði að ítarlega sé fjallað um framkvæmdina í 
aðalskipulagi. Það hlýtur að segja sig sjálft í ljósi þess sem þegar var búið að segja í 5. málsgreininni 
um samræmi við aðalskipulag. Ný málsgrein skv. tillögu Skipulagsstofnunar myndi því ekki bæta 
neinu við það sem nú stendur í lagagreininni nema því að heimilt sé að grenndarkynna slíkar 
framkvæmdir, - að ekki sé skylt að sleppa grenndarkynningunni. Undirritaður kemur ekki auga á 
nauðsyn þess að taka þetta fram.

Undirritaður fagnar því að Skipulagstofnun er sammála því að rétt sé að laga 3. mgr. 43. gr. til þess að 
merking hennar verði skýr og ótvíræð. Merkingin eigi að vera sú, að minniháttar frávik frá 
deiliskipulagi þurfi ekki að útheimta deiliskipulagsbreytingu með tilheyrandi grenndarkynningu.

Orðalagið sem Skipulagsstofnun leggur til er vissulega skýrt að því leyti að ekki þurfi að breyta 
deiliskipulaginu í þessum tilvikum. Þar er hinsvegar ekki minnst á grenndarkynningu en það gæti skilið 
eftir óvissu um það hvort grenndarkynna þurfi viðkomandi umsókn eða ekki. Það er því mat 
undirritaðs að orðalagið sem lagt var til í umsögn Mosfellsbæjar segi það sem segja þarf með 
ótvíræðari hætti en orðalagið sem Skipulagsstofnun stingur upp á.

Að lokum leggur undirritaður til að heiti 43. greinarinnar verði breytt til samræmis við efni hennar og 
verði: 43. gr. Breytingar á deiliskipulagi, óverulea frávik. (Viðbót undirstrikuð)

Virðingarfyllst,

Finnur Birgisson

